
L'ëa zà pronto o sposalizio

Tutto lesto, combinôu

Se mi poeìvo sbarazzamene

Me sæ parso recoviôu

Unn-a votta fêua de chì

No ghe devo pensâ mi

O mæ regno o l'ea finïo

Se a godîva so marïo

Aoa invece, perdiesanna

Mi son torna lì in sce Sanna

Se a le mûtta comme ûn pescio

A chi a posso appilotuâ?

Besêugnieiva trovâ ûn nescio

Da poei faghela piggiâ!







Scena quinta.




BEPPINN-A  e detto.



BEP. Sciö padron!

TOM. Ti ë chì Beppinn-a?

Cose gh'é? qualch'atro cæto?

BEP. Oh mæ povia scignorinn-a

TOM. Parla, via, cose gh'é stæto?

BEP. Voeiva dîghe . .

TOM. (impaziente) Dillo fïto

No me mette in anscietæ

BEP. Chi l'avesse mai ciù dïto!

TOM. (c. s.) Mi ghe dæivo de maschæ!

BEP. Pe fâ guæì a padronetta

Mi g'avieìvo ûnn-a ricetta

TOM. (con meraviglia) Ti?

BEP. (con malizia) Conoscio a sò maotia...

TOM. Brûtta scemma, vanni via...

BEP. Ma segûo!

TOM. Miæ, ti me frosci

BEP. Ma...

TOM. Beppinn-a ti m'angosci

